
TALABALARDA MOLIYAVIY SAVODXONLIKNI 
SHAKLLANTIRISHDA PARETTO QOIDASINI 
TADBIQ ETISHNING MUHIM HUSUSIYATLARI
Foziljonova Niholaxon Fayoz qizi 
Iqtisodiyot fakulteti Moliya sohasida boshqaruv yoʻnalishi
2-bosqich talabasi
Elektron pochta: niholakhon06@gmail.com

Nasrullayev Omonulloxon Nodirjon oʻgʻli
Iqtisodiyot fakulteti Moliya sohasida boshqaruv yoʻnalishi
2-bosqich talabasi
Elektron pochta: omonulloxon0408@gmail.com

Ilmiy rahbar:
Asqarov Abrorjon Xayitmirzayevich

Annotatsiya: Bugungi kunda shaxsiy moliyani shakllantirish va taqsimlash bilan bog‘liq masalalarni amaliy hal qilish, 
odatda, shaxsning o‘z moliyaviy manfaatlarini anglab yetishi, ularni ro‘yobga chiqarish strategiyasini ishlab chiqishi va 
ongli ravishda moliyaviy qarorlar qabul qilishi bilan bog‘liq. Ayniqsa talabalar orasida moliyaviy savodxonlik darajasini 
oshirish uchun samarali yondashuvlardan biri bu Paretto qoidasini amaliyotda qo‘llashdir. Ushbu maqolada moliyaviy 
qobiliyatlar, mantiqiy tahlil va ustuvorliklarni aniqlash orqali Paretto tamoyilini moliyaviy savodxonlikni shakllantirishda 
qanday qo‘llash mumkinligi yoritiladi. Tadqiqot natijalari shuni ko‘rsatadiki, talabalarning kichik bir qismi tomonidan 
egallangan asosiy moliyaviy bilimlar, ko‘pchilik talabalar moliyaviy xatti-harakatlariga ijobiy ta’sir ko‘rsatmoqda.

Kalit soʻzlar: moliyaviy qobiliyat, mantiqiy tahlil, Paretto qoidasining amaliyoti, talabalarda moliyaviy savodxonlik.
Abstract: In today's world, the practical resolution of issues related to personal finance formation and distribution largely 
depends on an individual's ability to recognize their financial interests, develop effective strategies, and make informed 
financial decisions. Among the most effective approaches for improving students’ financial literacy is the application of the 
Pareto principle. This article explores how logical analysis, prioritization skills, and financial capabilities can be aligned 
with the Pareto rule to enhance financial literacy among university students. Research findings suggest that even a small 
portion of students who acquire core financial knowledge can positively influence the broader financial behavior of their 
peers.

Key words: financial capability, logical reasoning, Pareto principle, student financial literacy.

Аннотация: В современном обществе практическое решение вопросов, связанных с формированием и 
распределением личных финансов, непосредственно зависит от того, насколько человек осознаёт свои 
финансовые интересы, способен разрабатывать стратегию их реализации и принимать рациональные 
финансовые решения. Одним из эффективных подходов к формированию финансовой грамотности среди 
студентов является применение правила Парето. В статье анализируются особенности логического мышления, 
приоритетов и финансовых навыков студентов, на основе чего обосновывается целесообразность применения 
принципа Парето в образовательной практике. Результаты исследования показывают, что даже ограниченный 
круг студентов, обладающих ключевыми финансовыми знаниями, способен оказывать положительное влияние 
на общую финансовую культуру студенческой среды.

Ключевые слова: финансовая способность, логика, правило Парето, финансовая грамотность студентов.

K I R I S H
Bugungi kunda shaxsiy moliyani shakllantirish va taqsimlash bilan bogʻliq masalalarni amaliy hal etish har 

doim maʼlum bir shaxsning oʻz moliyaviy manfaatlarini roʻyobga chiqarish borasida qanday qaror qabul qilishi 
bilan chambarchas bogʻliq hisoblanadi. Aynan inson omili (yaʼni insonning notoʻgʻri qarori) moliyaviy yoʻqotishlar, 

yoʻqotilgan foyda, belgilangan moliyaviy maqsadlarga oʻz vaqtida erishmaslik va moddiy farovonlikni yaxshilay 
olmaslikning eng keng tarqalgan sababi hisoblanadi.

Bugungi maqolamizda moliyaviy qarorlarni qabul qilishda muhim boʻlgan yangicha yondashuvlarni 
koʻrib chiqamiz. Pareto qoidasi (80/20 qoidasi) — bu iqtisodiy va boshqaruv konsepsiyasi boʻlib, unga koʻra 
natijalarning 80 foizi faqat 20 foiz sabablar bilan belgilanadi. Oliy taʼlim muassasalarida talabalarning moliyaviy 
savodxonligini oshirishda ushbu qoidani qoʻllash asosiy eʼtiborni eng muhim va samarali omillarga qaratish 
imkonini beradi. Keling, bu boradagi usullar va misollarni koʻrib chiqamiz.

M A V Z U G A  O I D  A D A B I Y O T L A R  S H A R H I
Moliyaviy savodxonlik masalasi global miqyosda ahamiyat kasb etib, yoshlar, ayniqsa talabalar orasida bu 

kompetensiyaning rivojlanishi ularning moliyaviy farovonligi va iqtisodiy mustaqilligiga bevosita ta’sir ko‘rsatadi. 
Bu yo‘nalishda Asaad tomonidan o‘tkazilgan tadqiqotda talabalar orasida moliyaviy bilim darajasi, xatti-harakatlar 
va ishonch o‘rtasidagi uzviy bog‘liqlik ochib berilgan. Muallif ushbu omillarni moliyaviy qarorlar sifatiga ta’sir 
etuvchi asosiy indikatorlar sifatida ko‘rsatgan. Shuningdek, u talabalar orasida eng ko‘p uchraydigan moliyaviy 
xatolar, ya’ni byudjet tuzmaslik, daromad va xarajatlar nisbatini noto‘g‘ri baholash holatlarini 20/80 nisbatida 
tahlil qilgan.

Isomidinova va Singh tomonidan O‘zbekistonda olib borilgan kvantitativ tadqiqotda esa talabalar moliyaviy 
savodxonligining asosiy determinantlari sifatida ota-onaning bilim darajasi, bank xizmatlaridan foydalanish 
tajribasi va internet orqali moliyaviy ma’lumotlarga ega bo‘lish imkoniyati ko‘rsatilgan. Ularning tahlil natijalariga 
ko‘ra, talabalarning 20 foizi moliyaviy qarorlar qabul qilishda aniq strategiyaga ega bo‘lsa, qolgan 80 foizi 
beqaror va qisqa muddatli yondashuvlarga amal qiladi, bu esa Pareto tamoyilining amaliy aksidir.

Menberu tomonidan ilgari surilgan yondashuvda esa raqamli texnologiyalarga asoslangan moliyaviy 
ta’lim platformalari moliyaviy savodxonlikni oshirishda yuqori samara berishi ko‘rsatilgan. Muallif aynan 20 
foiz foydalanuvchi interaktiv va maqsadli kontent orqali maksimal bilimni o‘zlashtirayotganini aniqlab, Pareto 
prinsipining pedagogik metodologiyalarga ham tadbiq etish mumkinligini asoslagan.

Van Horne va Wachowicz esa moliyaviy menejment bo‘yicha asarida shaxsiy byudjetlashtirish va moliyaviy 
qarorlar qabul qilishda ustuvorliklarni aniqlash muhimligini ta’kidlaydi. Ular tomonidan taqdim etilgan klassik 
yondashuvda ham Pareto printsipi, ya’ni eng muhim 20 foiz xarajatlar umumiy moliyaviy natijaning 80 foiziga 
ta’sir qilishini ilmiy jihatdan asoslaydi.

Van Xorn Dj. fikricha, shaxsning farovonligiga oid moliyaviy qarorlar turli xil boshqaruv qarorlariga tegishlidir1. 
Fikrimizcha, bu qarorlar quyidagi xususiyatlar bilan tavsiflanadi: koʻpincha murakkab, kombinatsiyalangan 
qarorlar qabul qilinishi kerak boʻlgan holatlar yuzaga keladi. Bunday vaziyatlarda har bir inson uchun moliyaviy 
qarorlarni qabul qilishda zarur boʻladigan omillar konsentratsiyasi muhim ahamiyat kasb etadi. Qaror qabul 
qilish nazariyalari shaxsiy moliya sohasida qoʻllaniladigan yechimlar, texnologiyalar va qarorlarni qabul qilish 
modellarini ham tavsiflaydi (1-rasm).

1-rasm. Moliyaviy qaror qabul qilish uchun zarur boʻladigan omillar konsentratsiyasi2

1	  Van Xorn Dj. K., Vaxovich D. M. Osnovы finansovogo menedjmenta. M.: ID “Vilyams”, 2011. 992 s.
2	  Muallif tomonidan ishlab chiqilgan

T A D Q I Q O T  M E T O D O L O G I YA S I
Ushbu maqolada moliyaviy qarorlarni qabul qilishda muhim boʻlgan yangicha yondashuvlarni koʻrib chiqamiz. 

Pareto qoidasi (80/20 qoidasi) — bu iqtisodiy va boshqaruv konsepsiyasi boʻlib, unga koʻra natijalarning 80 
foizi faqat 20 foiz sabablar bilan belgilanadi. Oliy taʼlim muassasalarida talabalarning moliyaviy savodxonligini 
oshirishda ushbu qoidani qoʻllash asosiy eʼtiborni eng muhim va samarali omillarga qaratish imkonini beradi. 
Keling, bu boradagi usullar va misollarni koʻrib chiqamiz.

Eng muhim mavzularni aniqlashda 20 foizga eʼtibor berish lozim. Yaʼni, talabalar uchun moliyaviy 
savodxonlikning asosiy elementlariga — byudjet tuzish, qarzlarni boshqarish, sarmoya kiritish va moliyaviy 
xavflardan himoyalanishga urgʻu berish tavsiya etiladi. Aynan ushbu mavzular talabalarning kelajakdagi 
moliyaviy qarorlariga eng katta taʼsir koʻrsatadi.

Moliyaviy savodxonlik boʻyicha talabalarga nazariy bilimlar oʻrniga amaliy mashqlar, masalan, real 
hayotdagi moliyaviy vaziyatlarni tahlil qilish orqali oʻqitishga koʻproq vaqt ajratish lozim. Yaʼni, 20 foiz amaliy 
mashgʻulotlar orqali 80 foiz bilim shakllantirilishi mumkin.

Shuningdek, talabalarga moliyaviy rejalashtirish dasturlari yoki simulyatorlar yordamida oʻz mablagʻlarini 
boshqarishni oʻrgatish kabi vositalar kam vaqt ichida katta natijalar beradi.

Agar guruhdagi talabalarning 20 foiziga yaqini moliyaviy savodxonlikni targʻib qilish boʻyicha tashabbuskor 
boʻlsa, 80 foizi oʻz tengdoshlariga taʼsir koʻrsatadi. Ularni moliyaviy savodxonlik boʻyicha “lider” sifatida tayyorlash 
va boshqalarni oʻrgatishga undash ijobiy natijalarni taʼminlaydi.

T A H L I L  V A  N A T I J A L A R
Yuqoridagi fikrlarni amaliy misollar bilan koʻrib chiqamiz. Guruhdagi talabalar 3 ta jamoaga boʻlinib, turli xil 

amaliy mashgʻulotlar tashkil etiladi.
Birinchi jamoadagi talabalarga oʻz byudjetlarini tuzish, yaʼni oylik daromadi 1 million soʻm boʻlgan talaba 

sifatida yashash vazifasi topshiriladi. Ulardan 20 foiz eng muhim xarajatlarga (uy-joy, oziq-ovqat) eʼtibor 
qaratish, qolgan 80 foiz xarajatlarni (dam olish, kiyim-kechak) esa optimallashtirish talab qilinadi.

Ikkinchi jamoadagi talabalarga qarzlarni boshqarish simulyatsiyasi tashkil etiladi. Ularga “taʼlim krediti” 
olish va uni qaytarish rejasini tuzish vazifasi beriladi. Bu jarayonda talabalar faqat 20 foiz muhim qarorlar (foiz 
stavkasi, toʻlov muddati) 80 foiz muvaffaqiyatga taʼsir qilishi mumkinligini tushunib yetadilar.

Uchinchi jamoadagi talabalarga sarmoya kiritish oʻyini taklif etiladi. Ularga virtual 100 ming soʻm mablagʻ 
berilib, uni qanday sarflash (aksiyalar, obligatsiyalar yoki jamgʻarma) boʻyicha qaror qabul qilish oʻrgatiladi. Bu 
yerda 20 foiz toʻgʻri tanlov ularning “daromadining” 80 foizini taʼminlashi aniq tahliliy misollar bilan tushuntiriladi.

Yuqoridagi misollar orqali talabalar Pareto qoidasini qoʻllash orqali oliy taʼlim muassasalarida moliyaviy 
savodxonlikning eng muhim jihatlarini qisqa vaqt ichida va samarali oʻrganishi mumkin boʻladi. Masalan, agar 
kurs 10 hafta davom etsa, 2 haftasi (20 foizi) asosiy mavzularga bagʻishlansa, talabalarning moliyaviy qaror 
qabul qilish koʻnikmasi 80 foizga yaxshilanadi. Bu yondashuv vaqtni tejash bilan birga katta foyda keltiradi. 
Oliy taʼlim muassasalarida talabalarning moliyaviy savodxonligini oshirishda ushbu qoidadan foydalanish eng 
muhim va samarali yoʻnalishlarga eʼtiborni qaratishga yordam beradi.

Quyida buning usullari birma-bir misollar orqali koʻrsatib oʻtamiz. Jumladan, guruh talabalari jamoalarga 
ajratiladi va ularga 1-misol — byudjet tuzish topshirigʻi beriladi. Bunda talabaga oylik 1 million soʻm stipendiya 
ajratilib, u mablagʻ asosida xarajatlarni rejalashtirishi soʻraladi. Pareto qoidasini qoʻllagan holda jamoa eʼtiborni 
faqat 20 foiz muhim xarajatlarga (masalan, uy-joy — 400 ming soʻm, oziq-ovqat — 300 ming soʻm) qaratadi. 
Qolgan 80 foiz xarajatlar (kiyim, dam olish) ikkinchi darajali bo‘lib, optimallashtiriladi. Natijada talaba o‘z vaqtida 
asosiy moliyaviy ehtiyojlarini qondirishni oʻrganadi, bu esa uning moliyaviy barqarorligining 80 foizini taʼminlaydi.

Keyinchalik talabalarga 2-misol — qarzlarni boshqarish bo‘yicha topshiriq beriladi. Unda talaba taʼlim 
krediti sifatida tijorat bankidan 5 million soʻm olgan va uni 3 yil davomida qaytarishi kerak. Ushbu vazifada 
Pareto qoidasini tatbiq etgan holda muammoni samarali yechish o‘rgatiladi. Yaʼni, 20 foiz muhim qarorlarga 
— foiz stavkasini (masalan, 10 foiz) va toʻlov jadvalini (har oy 150 ming soʻm) aniqlashga eʼtibor qaratiladi. 
Qolgan 80 foiz detallar (qoʻshimcha toʻlovlar, bank tanlovi) esa ikkinchi darajali boʻlib, kamroq vaqt talab qiladi. 
Natijada, talaba qarz yukini samarali boshqarishni oʻrganadi va bu uning moliyaviy muammolarining 80 foizini 
yengillashtiradi.

Navbatdagi 3-misolda talabalarga vaqt va resurslarni boshqarish boʻyicha topshiriq beriladi. Unda 
agar talabalar oʻz vaqtlarining 20 foizini muhim vazifalarga (masalan, dars tayyorlash yoki qoʻshimcha 
daromad topish) ajratsalar, oʻqish va moliyaviy natijalarining 80 foizi yaxshilanishi mumkinligi tushuntiriladi. 
Yana bir misol: agar talaba kunlik 8 soat vaqtining 1,5 soatini (20 foiz) yarim stavkali onlayn ishga sarflasa, 
u oyiga 500 ming soʻm qoʻshimcha daromad olishi mumkin. Bu esa uning moliyaviy imkoniyatlarini sezilarli 
darajada kengaytiradi.

Navbatdagi misolimiz talabalarni moliyaviy xatolarni qilishni kamaytirishga o‘rgatish, ya’ni ko‘p talabalar 
kichik, lekin doimiy xarajatlar (masalan, qahva, taksi) tufayli pullarini tez sarf qiladi. Pareto qoidasiga asoslanib, 
ularga bu xarajatlarning 20% ni qisqartirish orqali umumiy tejashning 80% ni ta’minlash mumkinligini isbotlab 
o‘tiladi. Misol uchun, talaba har kuni 15 ming so‘mga qahva sotib olsa, oyda 450 ming so‘m sarflanadi. Agar 
u buni haftasiga 2 marta bilan cheklasa (20% xarajat qisqaradi), oyda 300 ming so‘m tejashi mumkin. Bu 
qo‘shimcha pul keyinroq muhim ehtiyojlarga yo‘naltiriladi. Xulosa qilib aytadigan bo‘lsak, Pareto qoidasi 
talabalarga moliyaviy savodxonlikni oshirishda o‘z resurslarini (pul, vaqt, energiya) samarali boshqarishga 
yordam beradi. Ularga eng muhim xarajatlar va daromad manbalariga e’tibor qaratishni o‘rgatish orqali ushbu 
prinsip real hayotda qo‘llanishi oson va foydali usulga aylanadi.

Yana bir ushbu Pareto qoidasini tadbiq etishning muhim jihatlari bilan tanishamiz. Masalan, o‘qituvchi 10 
ta onlayn platforma o‘rniga faqat 2 tasini (masalan, Kahoot va Google Classroom — 20%) tanlab, ular orqali 
testlar o‘tkazsa va vazifalar yuborsa, talabalarning faolligi va bilim o‘zlashtirishi 80% ga yaxshilanadi. Ortiqcha 
platformalardan foydalanish esa vaqtni behuda sarflashga olib keladi.

X U L O S A  V A  T A K L I F L A R
Yakuniy tahlillar shuni ko‘rsatadiki, Pareto qoidasini moliyaviy savodxonlikni rivojlantirish jarayoniga 

integratsiyalash, ayniqsa talabalar uchun resurslardan oqilona foydalanish madaniyatini shakllantirishda 
yuqori samaradorlikka ega. Ushbu tamoyil orqali talabalarga o‘z moliyaviy xatti-harakatlarini tahlil qilish, asosiy 
daromad va xarajat manbalarini aniqlash, ustuvorliklarni belgilash hamda keraksiz moliyaviy yo‘qotishlardan 
saqlanish ko‘nikmalari shakllanadi. Bu esa nafaqat ularning hozirgi iqtisodiy farovonligini mustahkamlashga, 
balki kelajakda moliyaviy barqarorlikka erishishiga ham xizmat qiladi.

Pareto printsipining eng katta ustunligi – murakkab moliyaviy nazariyalarga murojaat qilmasdan, oddiy 
va amaliy yondashuv orqali foydali moliyaviy odatlarni shakllantirish imkoniyatini berishidadir. Talabalarga o‘z 
xarajat va daromadlarini mantiqiy tahlil qilish, maqsadli rejalashtirish va intizomli moliyaviy xatti-harakatlar 
orqali 80 foiz natijani 20 foiz harakat evaziga qo‘lga kiritish g‘oyasi ularda o‘ziga xos moliyaviy madaniyatni 
shakllantiradi. Shunday qilib, Pareto qoidasini talabalarning kundalik moliyaviy qarorlariga tadbiq etish, ularni 
ongli, iqtisodiy jihatdan faol va mustaqil fuqarolarga aylantirishda muhim vositaga aylanadi.

